HOMENAXE A OITO MULLERES 2010
Xoves 11 de marzo de 2010 

Hostal dos Reis Católicos

20:00 h.

Conducido pola xornalista Marga Pazos.

Actuación musical a cargo de Najla Shami e Pablo Seoane.

CURRÍCULUMS DAS HOMENAXEADAS
1.- PILAR DOMÍNGUEZ NOYA. Matrona xubilada. Ex - Presidenta da Asociación do Traxe Galego. 

Dedicou a súa vida a facer unha labor humanitaria, tanto no ámbito profesional como persoal. Estudiou ATS e comezou a traballar no Hospital Real, onde agora se atopa o Hostal dos Reis Católicos, como matrona. Nos primeiros anos da súa vida profesional non se contaba con moitos medios, polo que dedicou moitas horas ao traballo, facendo ademais visitas a domicilio, así como funcións de asistenta social. Cando trasladaron o hospital a Galeras, exerceu como Matrona de Zona. Foi voceira no Colexio de Matronas, onde pelexou para manter ás matronas nos centros de saúde. Dende hai doce anos, pertence a Asociación do Traxe Galego, onde foi voceira, vicepresidenta, e durante catro anos, presidenta.

2.- FELICIA ESTÉVEZ SALAZAR. Profesora de Lingua Galega. Formou parte do equipo de redacción da revista Andaina e participou en diversos movementos sociais a prol da igualdade social e de xéneros.
Foi parte activa do movemento estudiantil compostelán e participou na creación da Asociación Galega da Muller en 1976. Logo de licenciarse traballou como docente e educadora no Circo dos Muchachos, percorrendo diversos  países e estando ligada á fundación Benposta durante varios anos. Xa de volta a Santiago, traballou como profesora de Lingua Galega no IES “A. Xelmírez II” e realizou  diversas actividades extra-académicas co alumnado (taller de saúde,  plan de normalización lingüística, plan de convivencia, formación en mediación, teatro, actividades musicais). Formou parte do equipo de redacción de Andaina, revista galega de pensamento feminista, publicación na que segue colaborando.

Impulsou a creación da Coordinadora de Barrio que sumou esforzos para facer do barrio de Vite, con fama de “marxinal”, un exemplo de participación cidadá, achegando alfabetización, dinamización cultural, diminución do absentismo escolar, talleres de saúde sexual, prevención do consumo de drogas...  Ademais, participou na creación da Asociación de Mulleres A Lagoa en 1989,  á que axiña se sumaron moitas mulleres de Vite e Vista Alegre. 

Colaborou na publicación de diversos materiais didácticos como Actividades de Expresión Oral e Escrita; Actividades de Construción Gramatical; Educar en saúde para previr as drogodependencias;  Educando en Igualdade;  A experiencia de educar para a saúde na escola;  Concepción Arenal: Unha muller pioneira e Tres mulleres galegas de armas tomar: María Balteira, María Castaña, María Soliña. 
Nos últimos anos estivo implicada en proxectos de solidariedade internacional a través dos plans de voluntariado en distintos países de América Central e Senegal, entre os que destaca o Proxecto Honduras, centrado na escolarización de nenas e nenos de  San Marcos de Caiquín, en Lempira, Honduras.

3.- Mª JOSÉ FERNÁNDEZ CERVERA BARRERAS. Diplomada en Enfermería. Voceira da Plataforma Cidadá Sociosanitaria.
Estudiou Enfermería en Santiago, no vello hospital de Galeras. Nos 80 entrou a formar parte da Acción Católica e fixo os cursos da “Escola de Teoloxía para Segrares”. Grazas á Acción Católica foi tendo distitas implicacións eclesiásticas e sociais ao longo da súa vida. Foi Presidenta Diocesana de Acción Católica Xeral de Adultos oito anos, e Secretaria do primeiro Consello Diocesano de Pastoral  da Diócese de Santiago. Colaborou varios anos coa Delegación de Manos Unidas como Responsable de Medios de Comunicación Social.

Participou na posta en marcha do “Foro Galego de Inmigración”,  representando á Coordinadora de Acción Católica durante varios años. Voceira da Plataforma Cidadá pola atención Socio-sanitaria desde a súa creación en 1999, que está constituída por máis de 50 asociacións sociais, eclesiásticas, sindicais e políticas. Esta Plataforma impulsou a reivindicación de medios sociosanitarios para a atención de persoas maiores e enfermos crónicos da área sanitaria de Santiago (concretamente, unha residencia para non válidos, unha unidade de coidados paliativos e un centro de día no baleiro hospital de Galeras, obxectivos que foron conseguidos, aínda que non no sitio inicialmente previsto). Arestora Mª José segue a ser a voceira da Plataforma Sociosanitaria e animadora de grupos de Acción Católica. 
4.- MARÍA DEL ROSARIO FERNÁNDEZ DÍAZ. Enfermeira xubilada do  Hospital de Santiago. Colabora con Vagalume e Aulas da 3ª Idade. 
É perito mercantil, axudante técnico sanitario, está diplomada en Enfermería e ten os títulos de enfermeira-puericultora e enfermeira-pediátrica. Traballou como enfermeira de laboratorio de diagnóstico da Cátedra de Pediatría, como monitora da Escola de ATS da Facultade de Medicina, como enfermeira xefe da Escola de ATS da Facultade de Medicina,  como Enfermeira Xefe do Hospital Clínico e como enfermeira supervisora do Servizo de Atención ao Paciente do Hospital Clínico. 

Foi colaboradora en cursos do Centro de Formación Profesional e Social de Santiago. Asistiu e participou en multitude de cursos e congresos nacionais e internacionais. Na actualidade, e desde a xubilación colabora en programas de voluntariado no Centro para a Muller Vagalume, onde imparte clases de formación.
5.- CONCHA FONTENLA SAN JUAN. Doutora en Historia do Arte Contemporáneo. Directora da Galería “Factoría Compostela”.
Licenciada e Doutora en Historia da arte pola Universidade de Santiago de Compostela. Máster en Patoloxía e Restauración Arquitectónica pola Escola Técnica Superior de Arquitectura da Universidade da Coruña. A súa traxectoria profesional e persoal reflicte unha profunda vinculación coa problemática de xénero e un arraigado compromiso coa necesidade de poñer en valor o papel da muller en todos os ámbitos da sociedade contemporánea.

Desde que traballou como asesora da Dirección Xeral de Patrimonio da Xunta de Galicia, Fontenla exemplificou a incorporación da muller a postos técnicos e de dirección cada vez máis relevantes, asumindo a xestión e a supervisión de proxectos de envergadura e propondo as súas propias liñas de actuación -principalmente no campo dos estudos de rehabilitación patrimonial e de cultura iberoamericana- a través de congresos e publicacións internacionais.

O seu carácter emprendedor levouna a abandonar o seu labor docente na Universidade de Santiago de Compostela para iniciar novos retos profesionais, moi especialmente a galería de arte C5 colección (2003) que, co paso dos anos, consolidouse como unha das apostas máis firmes do escenario artístico nacional, como demostran a ampliación da súa sede compostelá e o seu desembarco alén do Atlántico, en Cuba, mediante un espazo permanente na Habana (2009).

Desde a súa posición de galerista, sobre todo desde a súa condición de comisaria independente puido concibir e coordinar,  nos últimos anos, mostras e eventos centrados de maneira directa na defensa da dignidade da muller e na crítica activa ás condutas, tradicións e prexuízos que lastran o seu desenvolvemento persoal, social e laboral. Boa mostra diso son as exposicións que comisariou para a Dirección Xeral de Igualdade de Oportunidades do concello de Madrid [Creadoras de Metrópoles: Lisboa - Madrid (2005), Madrid en tres tempos (2006), Cristina García Rodero: combatendo a nada (2007), No que vai de ano (2008) e Escravas sexuais (2008)], así como a súa recente colaboración coa Secretaría Xeral de Igualdade da Xunta (Todo segue igual, 2009).
6.- ISABEL GEY PÉREZ. Mestra.  Presidenta da Asociación AGADEA.   

Naceu na parroquia rianxeira de Asados, desde onde se trasladou a Santiago para cursar os seus estudos universitarios. Unha vez rematada a carreira, comezou a exercer no eido do ensino primario, como profesora (ou mestra, como a ela lle gusta designar a súa profesión), actividade na que leva xa máis de tres décadas e que na actualidade segue desenvolvendo no CEIP A Igrexa de Calo, no concello de Teo.
Socia de AGADEA dende 1998 como coidadora da sua nai e presidenta desde 2003. Comezou coas terapias de estimulación no CSC de Vite no ano 2005, naquel momento era o único recurso específico para enfermos de Alzheimer en Santiago. É vicepresidenta de FAGAL dende 2008. Comezou as terapias de estimulación en Santa Uxía de Ribeira no ano 2010.

Ao falecemento da súa nai, decide completar a súa formación teórica no relativo á enfermidade do alzhéimer e outro tipo de demencias participando en todas as actividades formativas organizadas por asociacións similares no resto de Galicia, das que tamén recibe puntual asesoramento e acompañamento para todas as iniciativas que se desenvolven desde Agadea.

Ese é o momento do verdadeiro pulo á asociación, iniciándose as terapias de estimulación cognitiva, que naquel momento se converte no único recurso existente para a atención aos enfermos de alzhéimer na capital galega. Á vista da súa utilidade social, o Concello de Santiago cede unha das aulas do Centro Sociocultural de Vite para levar a cabo unhas terapias de estimulación pioneiras en Compostela.

Nun principio, son os propios familiares os encargados de levar os pacientes ata a sede das terapias, pero ao pouco tempo a asociación completará o seu servizo de atención mediante a adquisición dunha furgoneta coa que realizará tamén un transporte adaptado desde os fogares dos pacientes ata o centro e viceversa.

O grupo de voluntarios e a colaboración de profesionais (principalmente dos campos da medicina e a psicoloxía), que foi tan importante nos comezos da asociación, non chega xa para prestar todos os servizos plantexados desde a xunta directiva de Agadea, e contémplase neste punto a posibilidade de comezar a contratar persoal remunerado que se encargue das diferentes actividades. As necesidades non fixeron máis que medrar, e hoxe en día, en Agadea traballan máis dunha de decena de profesionais que atenden case 40 usuarios de Compostela e a súa comarca.

Porén, Agadea non desatendeu a súa compoñente de voluntariado, e un bo número de persoas seguen cedendo o seu tempo de xeito desinteresado para a realización das actividades complementarias da asociación, como a realización de talleres, o acompañamento dos usuarios ou o apoio en momentos puntuais, como a celebración do Día Mundial do Alzhéimer, o 21 de setembro de cada ano. 

Para Isabel Gey, unha das claves do éxito de Agadea está no “coidado ao coidador”, isto é, en conseguir que o profesional encargado da difícil tarefa de atender as persoas con alzhéimer non se sinta só no seu labor, senón arroupado e acompañado en todo momento pola entidade á que pertence e polas persoas que a forman. Para ela, que tamén comenzou como colaboradora e voluntaria, esta é unha das premisas básicas na maneira de traballar de Agadea.

Volvendo á cronoloxía da asociación, cando as terapias do Centro Sociocultural de Vite comezan a estar xa consolidadas, a xunta directiva de Agadea aproba a creación dun centro terapéutico no barrio de Fontiñas, e pode por fin ofrecer unha atención integral aos seus usuarios, desde estimulación cognitiva ao servizo de comedor, pasando polo seguimento psicolóxico ou a tramitación de axudas públicas, funcionando a todos os efectos ao xeito dun centro de día.

Ao mesmo tempo, Agadea pon en marcha a formación de familiares dos enfermos de alzhéimer. Ademais, desde hai uns meses puxéronse en marcha en Ribeira unhas terapias de estimulación cognitiva que pretenden ser o primeiro paso para a creación dun centro de características similares ao de Santiago, e que dará servizo a boa parte da comarca do Barbanza.

Isabel Gey participa asiduamente nas mesas ou relatorios sobre o alzhéimer organizados pola Universidade de Santiago de Compostela e outras institucións educativas, representa ao sector nas entrevistas e reportaxes que os medios de comunicación escritos e audiovisuais realizan en torno a este tema. Tamén asiste ás reunións coas diferentes institucións públicas, como a celebrada o pasado mes de febreiro con responsables da Xunta e na que o Goberno galego se comprometeu a duplicar o número de prazas para enfermos de alzhéimer nos seus centros públicos.

Na actualidade é vicepresidenta de Fagal, a Federación de Asociacións Galegas de Enfermos de Alzhéimer e Outras Demencias, desde onde se coordina o traballo de todas as entidades dedicadas á atención deste colectivo de persoas na nosa comunidade.

7.- CONCEPCIÓN PRESAS BARROSA. Catedrática de Dereito Eclesiástico do Estado. U.S.C.  Naceu no Carballiño e formouse na Universidade de Santiago, onde é catedrática da Facultade de Dereito. Entre as súas publicacións máis relevantes merecen especial atención as seguintes: El patrimonio histórico eclesiástico en el Derecho Español (1994); El clero católico en el Derecho Español. Dotación, asignación tributaria. ¿autofinanciación? (1998); De García Cuesta a Guisasola Rodríguez (1862-1888) (1999); Martín de Herrera (1889-1922) (2000); La sede episcopal compostelana (1923-1949) , (2001);  Las Ofrendas Nacionales a Santiago Apóstol, Patrón de España (1949-2001) ,(2001);  La iglesia compostelana, hoy. Su especial reconocimiento por el Estado español. Valoración jurídica de las Ofrendas Nacionales al Patrón de España,  (2004).

Na súa condición de docente de Dereito Eclesiástico do Estado, aborda, fundamentalmente, as cuestións relativas a dereito matrimonial, a liberdade relixiosa e a obxección de conciencia. Formou parte, como vogal, ao longo de máis dunha década, do Servizo de Igualdade, en representación da Universidade de Santiago

8.- HELENA VILLAR JANEIRO. Profesora. Escritora e Presidenta da Fundación Rosalía de Castro.

Abandona a escola aos 6 anos para regresar, a petición propia, aos 13, iniciando por libre os estudos de bacharelato que simultánea co traballo na xastrería de seus pais. A falta de escolarización foi suplida pola influencia dunha familia amante da cultura e do saber, aínda que con escasas posibilidades económicas. Cursou Maxisterio en Lugo e iniciou a carreira docente na contorna dos Ancares. Mentres tanto cursou Filosofía e Letras (Pedagoxía) nas Universidades de Santiago e na Complutense de Madrid. 

En 1972 publica o seu primeiro poemario, Alalás. Este ano chega a Compostela onde se xubilou de profesora de ensino secundario no IES. Xelmírez I (2001). Foi unha das creadoras pioneiras na literatura galega para a infancia e desenvolveu un fecundo traballo literario co seu home, Xesús Rábade. A biografía de Helena Villar desenvólvese a través de dúas dedicacións: ao ensino e á literatura. Verbo do ensino, ademais do seu traballo na aula, é seleccionada pola Inspección de Ensinanza Primaria de Lugo para impartir lingua francesa na Segunda Etapa da E.X.B. en Monforte (1972). Realiza xornadas de didáctica das linguas modernas e segue estudos na Escola de Idiomas de Madrid (francés e inglés). Asiste a cursos de arte para aplicar na escola: teatro, danza, cine e música. Obtén a habilitación de profesora de Lingua e Literatura Galega e institúe o seu estudio no Colexio Público Pío XII, con carácter experimental (1979-1980), área á que se dedicará no sucesivo. Recibe o premio "Patronato Rosalía de Castro" para mestres e pedagogos (1979). Promove a creación do Departamento de Orientación no seu centro, coordina o Seminario Permanente de creación literaria "Ramón Otero Pedrayo" e participa no "Paulo Freire" de orientación escolar e vocacional. Participa en campañas de fomento da lectura a distintos niveis: alumnado, familias, profesorado, bibliotecas. Realiza o curso monográfico de BIBLIOTECARIOS ESCOLARES da Consellería de Cultura e obtén unha licencia por estudos para investigar sobre as aprendizaxes lingüísticas na familia.  Foi colaboradora de diversas institucións na formación permanente do profesorado, formou parte da Comisión Mixta Ministerio de Educación y Ciencia/ Xunta de Galicia para a aprobación de libros de texto, traballou no Gabinete de Estudios para a Reforma Educativa de Galicia e exerceu como Coordinadora Docente de Lingua Galega, deseñando e desenvolvendo programas relativos á normalización lingüística en todos os sectores da comunidade educativa. Consciente da problemática da lingua, animou en 1985 a creación de APADEL (Asociación de Pais en Defensa da Lingua), asociación da que foi vicepresidenta. 

No segundo campo de traballo, é conferenciante, poeta, narradora, ensaísta, articulista de prensa e traductora. Foi a primeira muller incluída nun colectivo poético (Cravo Fondo, 1977). Foi cofundadora e secretaria do PEN Clube de Galicia, cofundadora e vicepresidenta da primeira xunta directiva de GÁLIX (Amigos do Libro Infantil e Xuvenil), e pertence ao IPWWC (International PEN Women Writers Committee), que loita pola dignidade e a liberdade das escritoras en todo o mundo. Desde xullo de 2005, ostenta a presidencia da Fundación Rosalía de Castro.
Participou en numerosos congresos internacionais e obtivo importantes premios literarios en varios xéneros. A súa obra é moi numerosa e, en parte, está traducida a outras linguas. 

